
«Åknes-objektet synes i dag å være det fjellskredobjektet som har det mest omfattende skadepotensiale i Vest-Europa, bortsett fra et mulig kollaps i vulkanen Vesuv med etterfølgende tsunami i Napolibukta»

Noregs geologiske undersøking, Direktoratet for samfunnstryggleik og beredskap, Statens landbruksforvaltning, Statens vegvesen, Jernbaneverket og Statens kartverk: Store fjellskred i Norge. Utredning for Landbruks- og matdepartementet på vegne av 6 departementer. 2006, s. 3.


VARSLA KATASTROFAR

Det norske terrenget og klimaet er slik at ein vanskeleg kan unngå all busetnad og aktivitet i skredutsette område. Vi må leve med otten for at skred kan ramme oss ein dag. Kvart einaste år blir landet råka av skred som både tek menneskeliv og gjer stor materiell skade.

I dag har vi lett for å tenkje at menneska er i ferd med å meistre naturen. Men når vi opplever at det stadig går nye skred med tap av liv og eigedom, er det grunn til å spørje: Har vi kontroll?

Skred er ein naturleg prosess. Nokre område kan verke tryggare enn andre, og sjølve bustaden, der vi held til mykje av livet, blir gjerne plassert på slike stader. I mange høve kan ein vere uvitande om skredfaren, andre gonger finst kunnskap; ein veit korleis folk tidlegare har unngått skred.

Mange er overtydde om at vi har kome noko lenger, slik at vi for framtida er i stand til å sikre busetnaden betre, blant anna med planarbeid for sikrare tomteval og ny teknologi. Men spørsmålet, sjølv i dag, blir det same som før: Kor stor risiko er samfunnet villig til å ta?

Det er eit merkeleg faktum at historiske standardverk totalt manglar oppslagsord om kampen mot naturen. Ikkje eingong dei største ulykkene er nemnde. Dette er uforståeleg i eit land som så å seie er som skapt for naturkatastrofar, med bratte fjell, leirgrunn, store temperaturskilnader og elveerosjon.

Historikarar og forskarar har lukka auga for at det til saman er registrert over 5000 omkomne av skred i løpet av dei siste 400 åra. Kanskje er dette grunnen til at Noreg kom svært seint i gang med offentleg skredsikring og skredforsking? Andre fjelland i Europa var lenge i forkant, ikkje minst på fagfeltet som er hovudtemaet i denne boka. Fjellskredforsking vart ikkje teken på alvor i Noreg før i slutten av 1990-åra.

Det finst mange segner om store fjellskred i dei fleste landsdelane. Første gongen fjellskred er nemnt i skrift, er i år 1180 i islandske annalar, då eit fjell fall ned i Sogn. Andre kjelder opplyser om fleire fjellskred frå 1500-talet til vår tid. Det er innsamla opplysningar om 14 500 små og store steinskred som i alt har teke livet av meir enn 1115 menneske i Noreg.

Dette utgjer ein fjerdedel av alle skred-dødsfalla. Talet er noko lågare enn for andre skredtypar som snøskred og jord-/leirskred, fordi fjellskredulykkene kjem meir sjeldan. Men nettopp dei store fjellskreda, som har kome nokre få gonger i hundreåret, har ført til dei mest alvorlege naturkatastrofane i Noreg. Når fjellmassane fell i vatn eller fjord, blir det laga flodbølgjer med eit enormt skadepotensial over lange avstandar.

Noreg er eitt av dei landa i verda som oftast blir råka av slike fjellskred. Direktoratet for samfunnstryggleik og beredskap (DSB) lagar nasjonale planar for å førebu oss på framtidige katastrofar – og i analysane deira høyrer fjellskred til hendingar med katastrofale konsekvensar for samfunnet.

Denne boka om fjellskred tek utgangspunkt i Tjellefonna, eller Tjelle-skredet, i Nesset innanfor Molde i året 1756. Dette er det største fjellskredet i Noreg som har råka busetnad. Det var på nesten alle måtar typisk for ein slik naturkatastrofe.

cover.jpg
E










